
ANNOTASIYA 

Ushbu maqolada o’rta asrlar Markaziy Osiyo hududida keng tarqalgan 

tasavvuf ta’limotlari –Naqshbandiya va Yassaviya tariqatining mashxur 

vakillarining hayoti va faoliyati, ularning mamlakat ijtimoiy-siyosiy va ma’naviy 

hayotiga ta’siri ochib berilgan. Xususan, Yassaviya tariqatining XVI asrdagi yutuk 

vakillaridan Shayx Xudoydod Vali va Hazrat Qosim Shayxning temuriylar va 

shayboniylar sulolasi o’rtasidagi siyosiy kurashlarda ishtiroki  hamda  mamlakat  

tinchligi  uchun  olib  qilgan  ishlari  tarixiy manbalar va keyingi tadqiqotlar 

asosida o’rganilgan. 

 

Kalit so’zlar: tasavvuf tariqatlari, siyosiy jarayonlar, temuriylar va shayboniylar, 

din va davlat munosabatlari, pir va muridlik. 

 

СОЦИАЛЬНО-ПОЛИТИЧЕСКАЯ И ДУХОВНАЯ ДЕЯТЕЛЬНОСТЬ 

ПРЕДСТАВИТЕЛЕЙ СРЕДНЕАЗИАТСКОЙ МИСТИКИXVI ВЕКА 

 

АННОТАЦИЯ 

 

В данной статье раскрываются жизнь и деятельность известных 

представителей суфизма -сект Накшбандия и Яссавия, которые были широко 

распространены в средневековой Средней Азии, и их влияние на 

общественно-политическую и духовную жизнь страны. В частности, на 

основе исторических источников и дальнейших исследований изучено 

участие Шейха Худойдада Вали и Хазрата Касыма Шейха в политической 

борьбе между династиями Тимуридов и Шейбани и их работа для мира в 

стране. 

SOCIO-POLITICAL AND SPIRITUAL ACTIVITY OF THE 

REPRESENTATIVES OF CENTRAL ASIAN MYSTICISM OF THE XVI th 

CENTURY 

 

ANNOTATION 

 

This article reveals the life and work of famous representatives of Sufism -

the Naqshbandiyya  and  Yassaviya  sects,  which  were  widespread  in  medieval  

Central Asia, and their influence on the socio-political and spiritual life of the 

country.In particular, on the basis of historical sources and further research, the 

participation of Sheikh Khudoydad Vali and Hazrat Kasym Sheikh in the political 

struggle between the  Timurid  and  Sheibani  dynasties  and  their  work  for  

peace  in  the  country  was studied.The information given in some sources about 

the life and work of Maulana Arif Deggarani, one of the founders of the 

Nakshbandi sect, is also presented.The article  also  mentions  some  information  

about  the  information  contained  in  the unique manuscript sources of the Middle 

Ages.  

 

Keywords: Sufism sects, political processes, Timurids and Shaybanites, religion 

and state relations, feast and muridism. 

 

Jahon miqyosida tobora avj olib borayotgan turli xil nizolar va davlatlar 

o’rtasida keskinlashib borayotgan manfaatlar to’qnashuvi  hamda 

g’oyaviykurashlar  yuz  berayotgan  hozirgi  davrda  islom  diniy  tasavvuf 

allomalari meroslaridagi insonparvarlik, tinchlikparvarlik va ijtimoiy 

adolatparvarlik  mohiyatini  ochib  berish,  ularning  insoniyat  taraqqiyotiga 

qo’shgan hissasini  o’rganish  va  targ’ib  qilish  bugungi  kunning  dolzarb 

vazifalaridan hisoblanadi. Prezident Sh.M.Mirziyoyev ham “Islom sivilizasiyasi 

markazi umumbashariy sivilizasiya rivojiga benazir hissa qo’shgan buyuk 

ajdodlarimizning boy merosini o’rganish, dinimizning asl insonparvarlik 

mohiyatini  avvalambor  xalqimizga,  dunyo  hamjamiyatiga yetkazish, jamiyatda 

“jaholatga qarshi –ma’rifat” tamoyilini kuchaytirishda muhim ahamiyat kasb 

etadi”1,-deb alohida ta’kidlab o’tgan. Shu nuqtai nazardan kelib chiqib, keyingi 

yillarda jahon tarixishunosligida islom tasavvuf allomalari meroslarini o’rganishga 

bo’lgan qiziqishning oshib borayotganligini kuzatish mumkin. Dunyoning  qator  

mamlakatlarida  o’rta asrlar  Markaziy Osiyo hududida yashab, faoliyat yuritgan 

ko’plab tasavvuf allomalarining ijtimoiy hayotdagi adolat va tenglikni 

ta’minlashdagi hamda mamlakat siyosiy hayotida tinchlik, murosasozlik  va  

ma’naviy  hayotdagi  insonparvarlik faoliyatlariga, shuningdek, tarixiy va madaniy 

 
1 Ш.М.Мирзиёев. 2018 йил 15 июндаги Ўзбекистон Ислом цивилизацияси марказининг қурилиши 

жараёнидаги нутқи. https://president.uz/uz/lists/view/2208 

https://president.uz/uz/lists/view/2208

meroslariga oid ilmiy izlanishlar olib borilmoqda. Bu borada butunjahon madaniy 

meros yodgorliklarini saqlash xalqaro  tashkiloti –YuNESKO    tomonidan,  o’rta  

asr  allomalari  ilmiy meroslari  va  faoliyatlarini  aks  ettiruvchi  manbalar,  

qo’lyozma  asarlar  va tarixiy yodgorliklar  ajdodlarimiz hayotidan qimmatli 

ma’lumot beruvchi birlamchi manba ekanligining e’tirof etilishi va muhofaza 

qilinishi ham ahamiyatlidir2. 

Mamlakatimiz hududida o’rta asrlarda yashab, islom ilmlarining turli 

sohalarida  ijod  qilgan  ko’plab  buyuk  allomalarimizning  hayoti,  ijodi, davlat  

ijtimoiy-siyosiy  va  ma’naviy  jarayonlaridagi  faoliyatlariga  oid keng va chuqur 

tadqiqotlar amalga oshirildi. Xususan, Markaziy Osiyoda keng tarqalgan  tasavvuf  

ta’limotlaridan Naqshbandiya  va  Yassaviya  tariqatlari rivojiga hamda o’z davrida 

mamlakat ijtimoiy, siyosiy va madaniy hayotiga sezilarli ta’sir ko’rsatgan, bugungi 

Navoiy viloyati hududida yashab faoliyat ko’rsatgan allomalarimizdan Mavlono 

Orif Deggaroniy (1312-1375), Mir Sayyid Bahrom, Xoja Xisrav (vafoti -1321), 

Xoja Sulaymon Karminiy, Qilich Ota, Abul Xasn Nuriy, Qanarboy Ota, Shayx 

Gadoy Selkin, Sayyid Ota, Badr Ota, Mavlono Konsuruniy, Shayx Xudoydod 

Valiy (1461-1532), Qosim  Shayx  Azizon  (1500-1578),  Abu  Tohir  Xoja  (vafoti 

-1874)  kabi allomalar hayoti, faoliyati va ma’naviy meroslari mustaqillik yillarida 

tadqiqotchi  olimlar  va  o’lkashunoslar  tomonidan  o’rganilib,  keng 

jamoatchilikka yetkazilmoqda. Ushbu yo’nalishda amalga oishirilayotgan 

tadqiqotlar jamiyat taraqqiyotining ijtimoiy,  madaniy  va  ma’rifiy 

rivojlantirilishida alohida o’rin tutadi.  

Sohibqiron Amir Temur (1336-1405) vafotidan so’ng XV asr oxirlariga 

kelib temuriy shahzodalar o’rtasida kuchayib ketgan o’zaro ichki ziddiyatlar 

mamlakatning iqtisodiy, ijtimoiy-siyosiy ahvoliga jiddiy ta’sir ko’rsatdi. Mahalliy 

aholining esa bora-bora temuriylarga bo’lgan ishonch va e’tiqodlari so’nib bordi.  

Bunday vaziyatdan ustalik bilan foydalangan Muhammad Shayboniyxon (1451-

1510) qisqa vaqt ichida temuriylarga qarashli bo’lgan Buxoro, Samarqand, Marv, 

Hirot, Mashhad, Nishopur kabi shaharlarni egalladi va Sirdaryodan to markaziy 

Afg’onistongacha bo’lgan  katta hududlarni  qo’lga  kiritdi.  Movarounnahrda 

temuriylar hukmronligini saqlab qolish uchun Zahiriddin Muhammad Bobur 

Shayboniyxonga bir necha marotaba jiddiy qarshilik ko’rsatib, harbiy yurishlarni 

amalga oshirdi, lekin u maqsadiga erisha olmadi. Muhammad Shayboniyxon  

hujumi  arafasida  o’lkadagi  ijtimoiy-iqtisodiy  ahvolning  yomonligi, mehnatkash  

xalq  ommasining  tobora qashshoqlashuvi ham ko’chmanchi Dashti Qipchoq 

qabilalari g’alabasining asosiy omillarida biri bo’ldi. Bunday og’ir iqtisodiy ahvol 

mamlakatning tayanchi hisoblangan diniy ulamolar va ziyolilar tomonidan 

shayboniylar xokimiyatini qo’llab-quvvatlanishiga sabab bo’ldi. O’rta asrlar 

davlatchiligi tarixida din va davlat, davlat va tasavvuf shayxlari  mavzulari  kam  

 
2 Хисматулин А.А.  Суфизм. СП, Издательский дом “Азбука-классика” Петербургское востоковедение. 2008. 

–193 с. 

o’rganilgan  sohalardan  biri  bo’lib  qolmoqda.Amalga oshirilgan ayrim 

tadqiqotlar ham asosan Naqshbandiya tariqati va shayxlari misolida o’rganilgan. 

Xususan, Jo’ybor shayxlari faoliyatini ochib berishga qaratilganligi bilan ajralib 

turadi. Buni Jo’ybor shayxlarining karmanalik shayxlarga nisbatan qo’lida 

to’plangan  katta  yer-mulklarining mavjudligi va ularning davlat ijtimoiy-

iqtisodiy, siyosiy hayotida ma’lum mansabdorlik vakolatlari bilan ham izohlash 

mumkin. Tasavvuf ilmi sohiblari, ilmiy bashoratchilarning tarixi, ularning hayoti  

va  karomatlari  xususida  Markaziy  Osiyomutafakkirlarining asarlarida, tarixiy 

kitoblarda ko’plab ma’lumotlar berilgan. Ana shunday shaxslardan biri bugungi 

Navoiy viloyati Karmana tumaniga qarashli Hazora qishlog’ida yashagan, XIV asr  

yirik  siymolaridan  shayx  Mavlono  Orif Deggaroniydir. Mavlono Orif 

Deggaroniy naqshbandiya tariqatida pirlik maqomiga yetgan yetuk  alloma  

hisoblanib,  Xo’ja  Bahouddin  Naqshbandning ma’naviy ustozi sanalgan3. 

Amir Kulol tarbiyasini olgan Mavlono Orif Deggaroniy keyinchalik Xazrat 

Xo’ja Bahouddin Naqshbandga ustozlik qilib, yetti yil mobaynida uning  tarbiyasi  

bilan  shug’ullangan.  Hazrat  Bahouddin  Naqshband  ham  o’z navbatida  

Mavlono  Orif  Deggaroniyni  juda  hurmat  qilgan,  unga  bexad izzat-ikrom va 

iltifotlar ko’rsatgan. U kishining karomatlari va maqomoti xususida  bir  qancha  

tarixiy  manbalardaqimmatli ma’lumotlar uchraydi. Jumladan, Sayyid Muhammad  

Nosiruddinning “Tuhfat az-zoirin” (“Ziyoratchilarga  sovg’a”), Farididdin  

Attorning  “Tazkirat-ul-Avliyo”, Faxriddin  Ali  Safiyning  “Rashahotu  aynil-

hayot”  (obihayot  tomchilari), Muhammad Bokirning “Maqomoti shohi 

Naqshband”, A.Jomiyning “Nafosat ul  ins”,  Xoja  Shohobiddinning  “Maqomoti  

Mir  Kulol”,  Badriddin Kashmiriyning  “Ravzat  ar-rizvon”  (XVI  asr),  Husayn  

As-Saraxsiyning “Manoqibi  Sa’diya”  (XVI  asr)  kabi  asarlarida  Mavlono  Orif 

Deggaroniyning  naqadar  mo’tabar  va ulug’  zot  ekanligi  zikr  qilinadi. 

Shuningdek, qator xorijiy mamlakatlarning tarixchi olimlari Turkiston ulug’ 

allomalari hayoti va faoliyatini o’rganar ekan, Mavlono Orif Deggaroniyga ham 

alohida e’tibor beradi. Jumladan, nemis olimi Yurgen Paul o’zining “XIV-XV 

asrlarda O’rta  Osiyoda  naqshbandiyaning  siyosiy-ijtimoiy ahamiyati” (Berlin, 

1991) kitobida 96 allomaning nomini tilga olib, ular orasida  Mavlono  Orif  

Deggaroniyga  ham  alohida  e’tibor berilgan4. 

Hazrat Mavlono Orif Deggaroniy taxminan milodiy 1312-1376 yillar yashab 

o’tgan mashhur tasavvuf allomasi. U kishi Buxoroning yetti pirlaridan Hazrat 

Sayyid Amir Kulolning eng yaqin shogirdi hamda hojagon-naqshbandiya 

tariqatining mashhur vakili Hazrat Bahouddin Naqshbandiyning ustozi va do’sti 

hisoblanadi. O’rta asrlarda  G’arbiy  Yevropa  mamlakatlari,  xususan,  

 
3 Тўраев Ҳ. Бухоро хонлигининг XVI -XVII асрлар ижтимоий-сиёсий ва маънавий-маданий  ҳаётида  

Жўйбор  хожаларининг  тутган  ўрни.  Дисс... автореф.Тарих фан.док. Т.: 2007.-40Б. 
4 Jurgen  Paul.  Die  politische  und  soziale  Bedeutung  der  Naqshandiyya  in Mittelasie im 15. Jahrhunder. Walter 

de Gruyter. Berlin. New York. 1991.-Б. 44. 

Germaniyada xristian  cherkovlari  isloh  qilinishi  boshlanib5,  din  va  davlat 

o’rtasidagi munosabatlarga ma’lum ma’noda aniqlik kiritilayotgan edi. Buni 

katolik cherkovining bu davrlarda xalqning va davlatning ishonchini 

yo’qotaboshlagani nuqtai nazaridan izohlash mumkin. O’zbek xonliklarida esa 

aksincha, din va davlat munosabatlari chuqurlashib borganligini kuzatamiz. 

Buning  albatta,  o’ziga  xos  ijtimoiy-iqtisodiy,  siyosiy  va  ma’naviy sabablari  

mavjud  edi.  Barcha o’rta asr davlatlariga xos bo’lgani kabi Shayboniylar 

davlatida ham diniy ulamolarning mavqeyi baland edi. Ushbu sulola vakillari 

zamonasining mashhur shayx va ulamolarini o’zlariga pir deb bilgan  va  mamlakat  

ichki  hamda  tashqi  siyosatini  amalga  oshirishda ularning  yordamiga  tayangan.  

Shayboniylar  davrida  Buxoroda  Jo’ybor Xojalari, Karmanada Qosim Shayx 

Azizon (vafoti 1580), Samarqandda Shayx Xudoydod Valiy (1461-1532) va 

Mahdumi A’zam Dahbediy (1461-1542) kabi tasavvuf  vakillari  faoliyat  yuritgan. 

Shayboniyxon Movarounnahrni egallagach, o’z davrining ko’zga ko’ringan ayrim 

din vakillari bilan munosabat o’rnatishga  harakat  qildi.  Buni  Shayx  Xudoydod  

Valiy  va  Shayboniyxon o’rtasidagi munosabatlarda ham ko’rish mumkin6. 

Manbalarda Shayx Xudoydod Valiy oilasi dastlab qavm-qarndoshlari, muridlari va 

yaqin kishilari  bilan  Buxoroga, undan so’ng Karmana atroflaridagi Qiztog’i 

degan manzilda  yashaganligi  aytiladi.  Tadqiqot davomida ushbu manzil Qizbuvi 

(Qiz tog’i) hamda Qarnab tog’lariga tutash bo’lgan  hozirgi  Cho’tqora  qishlog’i  

va  Farhod  mavzesi  oralig’idagi  hudud ekanligi aniqlandi. Bugungi kunda ham 

Karmanaga yaqin ayrim hududlarda Shayx Xudoydod Valiy nomi bilan bog’liq 

manzillar va xalq orasida saqlanib qolgan ayrim rivoyatlar mavjud. Ular Shayxning 

shu manzillarda yashaganligidan guvohlik beradi. Shuningdek, Shayx Xudoydod 

nomi bilan bog’liq manzillarni Buxoro atroflarida ham uchratish mumkin. 

Xususan, R. G. Mukminova tadqiqotlarida Buxoroning  Chorsu  mavze’sida  Bobo  

Xudoydod  nomli  mahalla  va  masjid borligi aytib o’tiladi7. 

Lekin, tahlillar natijasiga ko’ra bu mahalla va  masjidga  XVIII asrda  

yashagan  Shayx  Xudoydod  (vafoti –1800)nomi berilgan degan xulosaga kelindi. 

Shayx  Xudoydod  Valiy  1496  yilda  Samarqandning  Sheroz  (hozirgi Jomboy) 

tumanida joylashgan G’azira mavzesiga kelib xonaqoh quradi va umrining 

oxirigacha ushbu maskanda faoliyat olib borgan. Bundan tashqari, u Samarqand 

shahrining ayrim mahallalarida joylashgan xonaqohlarda ham ilm-ma’rifat 

targ’iboti bilan shug’ullangan va milodiy 1532 yilda G’azirada vafot etadi. Abu 

Tohirxoja Samarqandiyning  “Samariya”  asarida  Shayx Xudoydod Valiyning 

vafoti sanasini quyidagicha keltiradi: “Azizon Shayx Xudoydodning vafot sanasi 

 
5 Ўзбекистон Миллий Энциклопедияси. 5-жилд. “Л” (Лютеранчилик). –Тошкент: ЎзМЭ, 2003. –Б. 337.   

 
6 Муҳаммад  Олим  Шайх.  Ламаҳот.  Форсчадан  К.  Каттаев  ва  А. Нарзуллаевлар таржимаси. –Самарқанд, 

2007. –Б.82. 
7 Муҳаммад  Олим  Шайх.  Ламаҳот.  Форсчадан  К.  Каттаев  ва  А. Нарзуллаевлар таржимаси. –Самарқанд, 

2007. –Б.96. 

939/1532 yil bo’lib, “bir aft Qutbi olam” vafoti tarixidir”.Shayx Xudoydod 

Valiyning siyosiy hayotda tutgan o’rni “Lamahot” asarida XVI asr boshlarida 

Movarounnahrda ro’y bergan Zahiriddin Muhammad Bobur va  shayboniy  

Ubaydullaxon  o’rtasidagi  siyosiy  munosabatlar  bayonida  ham keltiriladi8.  

Ya’ni, 1511 yilda Zahiriddin Muhammad Bobur Eron hukmdori Shoh Ismoil 

Safaviy qo’shinlari yordamida Samarqand taxtini egallaydi  va  unga  qarshi  

shayboniy  Ubaydullaxon  taxtni  qaytarib  olish niyatida jangga otlanadi. Shu 

jarayonda Bobur Mirzo Shayx Xudoydod Valiyga o’z odamini jo’natib, qo’llab-

quvvatlashini so’raydi.  Lekin, Shayx Xudoydod  Valiy  “Kim musulmonroq 

bo’lsa, o’sha podshoh bo’lg’usidir”, deb unga rad javobini beradi. O’z navbatida, 

Ubaydullaxon ham Ahmad Yassaviy maqbarasi atrofida o’ziga tarafdorlarni  

to’plab,  agar  Samarqand  taxtini  qo’lga  kiritsa,  bir  umr sunniy mazhabiga  

sodiq qolishi  to’g’risida  qasamyod  qiladi.  Zahiriddin Muhammad  Bobur  esa  

o’zining  bilib-bilmay  qilgan  xatosini tushunib: “Ubaydullaxonning musulmonligi 

bizdan ustundir”9, deb e’tirof etadi.  Natijada  Shayx  Xudoydod  Valiy  

Ubaydullaxonni  qo’llab-quvvatlaydilar. Bu esa o’sha davr nuqtai nazaridan 

qaraganda Shayx Xudoydod Valiy  xalqning  boshiga tushishi mumkin bo’lgan 

yana bir kulfatni, ya’ni diniy mojarolarning ham oldini olganligini e’tirof etib 

o’tish lozim. Bu kabi voqyealar 1530 yillarda Samarqand hokimi bo’lib turgan 

Abu Sa’idxon (1530–1533) bilan bo’lgan munosabatlarda ham ko’rinadi. Shayx 

Xudoydod Valiy  dehqonchilik  va  turli  nazr-niyozlardan  tushgan nafaqalar, 

oziq-ovqatlarni qat’iy hisob bilan birinchi navbatda, och qolgan, nochor ayollar va 

bolalarga, mayib-majruhlarga berishni joriy qilgan. Bu esa uning kambag’alparvar 

shaxs bo’lib,  har  doim  o’zgalar  manfaatini  o’z manfaatidan ustun qo’yganligini 

ko’rsatadi va bugungi mustaqil davlatimiz ijtimoiy siyosatining asosiy mohiyatini 

tashkil etadigan “aholini kuchli ijtimoiy himoyalash” tamoyili bilan mantiqan 

bog’lanadi.Shayx  Xudoydod  Valiy  tariqatda  shogirdlar  masalasiga  ham  

alohida e’tibor qaratgan va tariqatdagi ma’rifat bosqichini asosiy bosqichlardan biri 

sifatida e’tirof etgan. Ushbu bosqichda shogirdlariga sahih hadislar, Qur’on 

oyatlaridan saboq bergan. Bunda mushohada qilish uslubi muhim o’rin tutgan. 

“Manoqib”da Shayx Xudoydod Valiy yashagan muhit, Dashti Qipchoqdan kirib  

kelgan  ko’chmanchi  aholining  o’troqlashish  jarayoni,  savodlilik darajasi  haqida  

ham  ma’lumotlar  uchraydi.  Xususan, muallif  Shayx Xudoydod  Valiy  tilidan  

quyidagi  jumlalarni  keltiradi:  “Biz  hozir bandalarga xos bo’lgan ta’lim talabini 

pasaytirib yuborganmiz, nima uchun o’troq bo’layotgan xalqlar orasida 

donishmandlar yo’q”10,-deb kuyunadi. Shayx Xudoydod o’z muridlariga “Olimlik 

 
8 Ўша жойда 158-б. 
9 Ҳасанхожа Нисорий. Музаккири аҳбоб (Дўстлар ёдномаси). Таржимон ва изоҳлар муаллифи Исмоил 

Бекжон. –Тошкент: Абдулла Қодирий номидаги халқ мероси нашриёти, 1993. –Б. 191.  

 
10 Улуғ авлиё Шайх Худойдод Вали (Маноқиб). Форс тилидан Сайфуддин Сайфуллоҳ таржимаси. –Тошкент: 

Ўзбекистон, 2017. –Б. 160 

bu amaliyot bilan ilmning birlashmasi” deb tushuntiradi. Shu bois o’zi 

o’qitayotgan talabalar bilan ham amaliy,  ham  nazariy  mashg’ulotlar  olib  borib,  

ularni  bilim  darajasini tekshirib turganligi to’g’risidagi ma’lumotlar manbalarda 

qayd etilgan. Hazrat Qosim Shayx Azizon yassaviya tariqatining XVI asrdagi 

mashhur pirlaridan bo’lib, o’z davrida Movarounnahr  diyorida  yetakchi  diniy 

ulamolardan biri sifatida faoliyat olib borgan. Manbalarning guvohlik berishicha, 

Qosim Shayx Azizon taxminan XVI asr boshlarida Karmananing Marjonxotin 

qishlog’ida tug’iladi.  Ayrim  tadqiqotlarda  Marjonxotin qishlog’ida  hazrat  

Qosim  Shayxning 20  tanobdan  ortiq  ekin  ekiladigan yerlari  bo’lganligi  haqida  

ham  qayd  etilgan11.   

O’rta asr tarixchisi Sharofuddin Roqimiyning ma’lumotlarida Qosim Shayx 

Azizon Buxoro va Samarqand madrasalarida tahsil olib, yassaviya tariqati 

shayxlari hazrat Mavlono Vali Azizon Ko’hizoriy va Shayx  Xudoydodlardan 

tariqat sirlarini o’rgangan12.  

Qosim Shayx hayoti davomida boshqa yassaviya tariqati vakillaridan farqli 

o’laroq davlat va jamiyat siyosiy  hayotida  faol  ishtirok  etib, Abdullaxon II ni 

mamlakatni birlashtirish va markazlashtirish siyosatini qo’llab-quvvatlagan. U 

tarqoq beklarni yarashtirish, markaziy hokimiyatga bo’ysundirish ishlarida faol 

ishtirok etgan. Abdullaxon II taklifi bilan Qosim Shayx bir necha vaqt Buxoro 

shahrida ham istiqomat qilgan. Abdullaxon II mamlakat ijtimoiy-siyosiy hayotiga 

doir masalalarni hal qilishda Qosim Shayxning yordamiga tayangan. Jumladan, 

1551 yilda Turkiston hamda Toshkent hokimi Navro’z Ahmadxon katta qo’shin 

bilan Miyonqol va Ofarikentni bosib olish uchun kelayotganini eshitgan hokimlar 

har tomonga qochib ketadi. Hatto, Abdullaxon II ning otasi Iskandarxon ham 

Andaxud va Shibirg’on tomonga qochganedi. Biroq, 17 yoshli Abdullaxon II 

Qosim Shayx yordamida Karmana qal’asini himoya qiladi. Navro’z Ahmadxon 

Karmanani 12 kun qamal qiladi, biroq uni ololmaydi. Qal’a ichida Qosim 

Shayxning ham borligini  eshitgan  Navro’z  Ahmadxon  unga  bo’lgan  chuqur 

ihlosi sabab Abdullaxon II bilan sulh tuzadi va orqasiga qaytib ketadi, natijada 

vayronagarchiliklarning oldi olinadi13. 

Keyinchalik ham Abdullaxon II xokimiyatni egallashida Qosim Shayx uni 

qo’llab-quvvatladi va bu ishlarda ham ma’naviy, ham siyosiy jihatdan ko’mak 

berib turdi. Qosim Shayx Azizon 1576 –1577  yillarda  bir-biri  bilan kurashib  

turgan  uch  hukmdor:  Xorazm  shohi  Hoji  Muhammadxon,  Qipchoq dashtidan 

qozoq Eshimxon va Abdullaxonlarni Karmanada bir kigiz ustiga o’tqazib,  sulh  

tuzishga  erishadi14.   

 
11 Рахмонов А. Авлодлар манзили. –Кармана, 1996. –Б. 7. 
12 Шарофуддин Роқимий. Тарихи томм. –Тошкент: Маънавият, 1998. –Б. 115. 

 
13 Муҳаммадёр  ибн  Араб  Қатағон.  Мусаххир  ал-билод.  Т.:  Янги  аср авлоди, 2009. –Б.164. 
14 Ҳофиз  Таниш  ал-Бухорий.  Абдулланома.  Биринчи  китоб.  Форс тилидан С. Мирзаев таржимаси. –

Тошкент: Шарқ, 1999. –Б. 162. 



Young Scientist Research Journal Of Karakalpakstan_January  vol 1 issue 1 2025y 

 

Indexing: Google scholar, page 199 
 
 

Qosim Shayx sa’y-harakatlari bilan butun viloyat osoyishta, fuqarofarovon, 

mamlakat xavfsiz edi. 1576 yilda Abdullaxon II tomonidan Samarqandni bosib  

olinishi voqyeasida  Qosim  Shayx  Azizonning  faoliyati  “Lamahot”  asarida  

shunday tasvirlanadi: “Hazrat Qosim Shayx oldiga bir tolibi ilm kelib shaharni 

Abdullaxon qurshab olganini va Samarqand hokimi Juvonmardalixon bilan jang 

bo’layotganini bildirdi va ularni yarashtirishni so’raydi. Shunda Hazrat Qosim 

Shayx Samarqand yaqinidagi qishloqqa kelib, u yerdan Pirim Shayx, Tohir Shayx, 

Iftihor Shayx, Amir Nabira va Mirmoh Shayxlarni Juvonmardalixon huzuriga 

yuborib, Samarqandni bizga nazir qilsin, biz Abdullaxonni uning  

(Juvonmardalixon) va musulmonlarning  ustidan podshoh qilaylik”15,-deydi. 

Natijada Qosim Shayx boshchiligidagi diniy peshvolarning sa’yi  harakatlari  bilan  

Abdullaxon  II  Samarqand taxtini egallaydi va osoyishtalik o’rnatiladi.Qosim 

Shayx Azizon davlat tinchligini ta’minlashdagi hayirli ishlar bilan bir qatorda ilm 

ahliga, yoshlar ta’lim-tarbiyasiga ham hurmat va katta e’tibor bilan qarab ularning 

moddiy ta’minotlari bilan ham shug’ullangan. Xususan, bir kishi yuz tangani 

Hazrati Azizon (Qosim Shayx)ga niyoz qilib olib keladi. U zot esa, ushbu pullarni 

“talabalar va xonaqoh sufilariga va Karmana qishlog’i beva-bechoralariga olib 

borib bering! ey tolibi ilmlar va so’filar, o’qishni tashlamasligingiz uchun sizni 

bundan qutqardik”16,-deb ta’kidlaydi. Qosim  Shayx  umrining  asosiy  qismini  

Karmanadagi  xonaqosida o’tkazgani, bu yerda tariqat targ’iboti, muridlar tarbiyasi 

bilan bir qatorda mamlakat  hukmron  doiralarining  ijtimoiy-siyosiy  faoliyatiga  

faol aralashgani ham ko’zga tashlanadi. Bir so’z bilan aytganda, Qosim Shayx 

Azizon Quyi Zarafshon vohasining yagona ruhiy rahnamosi sifatida: birinchidan, 

Yassaviya tariqatining mavqyeini oshirdi; ikkinchidan, Karmanani tasavvuf 

markazlaridan birigaaylantirdi; uchinchidan, hukmdorlar o’rtasida o’zaro sulh va 

bitimlar tuzilishida vositachilik qildi. Qosim  Shayx  Azizonning  1578  yilda  vabo  

kasalidan  80  yoshida  vafot etganligi  to’g’risida  tarixiy  manbalarda  

ma’lumotlar  mavjud.  Xususan, “Abdullanoma”da Qosim Shayx vabo kasalidan 

butun yurtni asrab qolish uchun bu baloni faqat o’zi va muridlarigina shu kasalga 

yo’liqishini Ollohdan tilab  duo  qilganligi  qayd  etilgan.  Ushbu  voqyea  

jarayonlari  “Lamahot” asarida batafsil bayon etilgan17. 

Xulosa qilib aytganda, Shayx Xudoydod Valiy, Qosim Shayx Azizon va 

ularning izdoshlari Markaziy Osiyo, xususan, Buxoro xonligining ijtimoiy-siyosiy 

va madaniy hayotida o’ziga xos o’ringa ega bo’ldi. Jumladan, shayboniylar 

sulolasi vakillaridan Muhammad Shayboniyxon (1500-1510), Abu Sa’idxon 

 
15 Муҳаммад  Олим  Шайх.  Ламаҳот.  Форсчадан  К.  Каттаев  ва  А. Нарзуллаевлар таржимаси. –Самарқанд, 

2007. –Б.173. 
16 Муҳаммад  Олим  Шайх.  Ламаҳот.  Форсчадан  К.  Каттаев  ва  А. Нарзуллаевлар таржимаси. –Самарқанд, 

2007. –Б.182. 
17 Муҳаммад  Олим  Шайх.  Ламаҳот.  Форсчадан  К.  Каттаев  ва  А. Нарзуллаевлар таржимаси. –Самарқанд, 

2007. –Б.169. 

(1530–1533), Ubaydullaxon  (1533–1540)  va  Abdullaxon  II (1583–1598) 

hukmronligi davrida sodir bo’lgan ijtimoiy-siyosiy jarayonlar ushbu tariqat 

namoyandalarining bevosita yoki bilvosita rahnamoligi ostida kechdi. Diniy 

ulamolarning vositachilik va murosasozlik faoliyati tufayli ko’p  hollarda  

hukmdorlar  o’rtasida  o’zaro  kelishuv  sulhlari  tuzilgan, natijada keraksiz 

urushlar va ortiqcha qon to’kilishlarining oldi olingan. O’rta asrlarda Markaziy 

Osiyoda faoliyat yuritgan tasavvuf shayxlarining ijtimoiy-siyosiy va ma’naviy 

faoliyatiga oid tadqiqot natijasida quyidagi xulosalarga kelish mumkin:  

1.  Sohibqiron Amir Temur vafotidan so’ng temuriy shahzodalar o’rtasidagi 

o’zaro ichki ziddiyatlar mamlakat ijtimoiy-siyosiy hayotni izdan chiqardi. Natijada 

atrofdagi ko’chmanchi qabilalarning Movarounnahrga bostirib kirishi uchun qulay 

vaziyat vujudga keldi. Zahiriddin Muhammad Bobur hokimiyatni temuriylar  

qo’lida  saqlab  qolish  maqsadida  bir  necha marotaba harakat qilgan bo’lsada, 

lekin yoshligi va tajribasi kamligi hamda diniy  peshvolarning  qo’llab-

quvvatlamaganligi  tufayli  shayboniylardan hokimiyatni tortib ololmadi. Natijada 

shayboniylar Movarounnahrni egallab, mamlakat ijtimoiy, siyosiy, iqtisodiy va 

madaniy hayotida muhim tarixiy davrni boshlab berdi; 

2.  Shayboniylar sulolasi davridan  boshlab  davlat  ijtimoiy-siyosiy hayotida  

yassaviya  tariqatining  ta’siri  va  mavqyei  sezilarli  darajada ko’tarildi. 

Shayboniy hukmdorlari o’z davrining ko’zga ko’ringan diniy ulamolarini o’zlariga 

pir tutib, har bir ishda, yurishlarda va mamlakatni idora qilishda ularning 

ko’rsatmalariga amal qildi. Xususan, Muhammad Shayboniyxon dastlab Shayx 

Xudoydodning  ustozi  Shayx  Jamoliddinga, keyinchalik Shayx Mansurga, Abu 

Sa’idxon Shayx Xudoydodga, Abdullaxon II Qosim Shayx Azizonga ixlos qilib, 

ulardan madad olishi buning yorqin dalili;  

3. O’rta asr davlatchiligi uchun xos bo’lgandiniy ulamolarning siyosatga 

ta’siri  XVI asrda ayniqsa, Shayx Xudoydod Valiy va Qosim Shayx Azizon 

faoliyatida yaqqol ko’zga  tashlandi. Abdullaxon II hukmdorligi davrida 

Movarounnahr  va  Xuroson  o’lkasini  birlashtirish  uchun  kurash  bo’ldi  va 

natijada  siyosiy  yaxlitlik  ma’lum  ma’noda  saqlab  qolindi. Ana shunday siyosiy 

tahlikali davrda Karmanada yashab faoliyat yuritgan aksariyat Shayxlar o’z  

qarashlarida  bir  maqsadni,  ya’ni  yurttinchligi  va  osoyishtaligini, xalqning  

baxtu-saodatini  va  zamona  hukmdorlarini  insof  va  adolatga chorlashni ifoda 

qildi; 

4.  Qosim Shayx Azizonning Abdullaxon IIni markazlashtirish siyosatidagi  

faoliyati  1551,  1568–1569,   1576–1577  yillardagi  siyosiy voqyealar asosida 

ochib berildi. Bu esa ushbu Shayxning mamlakat tinchligini ta’minlash, ijtimoiy, 

iqtisodiy,  madaniy,  siyosiy  hayotni  nisbatan  izga tushishida muhim rol 

o’ynaganligini ko’rsatdi. 

